
Ishvaraproktam Shivaratripujopadesham

ઈશ્વરપ્રોક્તં શિવરાત્રિપૂજોપદેશમ્

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

ઈશ્વર ઉવાચ ।
સા તિથિર્દુર્લભતરા યોગ્યયુક્તા વિશેષતઃ ।
શિવરાત્રિવ્રતં પુણ્યં મમૈવ પ્રીતિદં પરમ્॥ ૧॥
શિવલિઙ્ગતયોદ્ભૂતસ્તસ્યાં  રાત્રૌ મહેશ્વરઃ ।
બ્રહ્મવિષ્ણ્વોર્બોધનાર્થં ચતુર્દશ્યાં નિશિ પ્રિયે॥ ૨॥
માઘે કૃષ્ણચતુર્દશ્યાં સોમપાર્દ્રક ઋક્ષકે ।
સા તિથિર્દુલભતરા યોગ્યયુક્તા વિશેષતઃ॥ ૩॥
માઘે કૃષ્ણચતુર્દશ્યાં પૂજ્યોઽહંલિઙ્ગમધ્યમે  ।
રાત્રૌ યામેષુ ચતુર્ષુ અનિદ્રોપોષણાદિભિઃ॥ ૪॥
નૈત્યકં વ્રતમેતદ્ધિ સર્વેષાં સર્વદં શિવે ।
ત્રયોદશ્યર્ધઘટિકા યદિ તસ્યાઙ્ગતા  ભવેત્॥ ૫॥
પ્રદોષપૂજા તત્રૈવ કાર્યા સા પ્રહરાદિમે ।
નિશીથસમયે ગ્રાહ્યા માઘકૃષ્ણચતુર્દશી॥ ૬॥
તસ્યાં સમસ્તપુણ્યાનિ તીર્થાન્યાયતનાનિ ચ ।
સ્થાવરે વા ચરે લિઙ્ગે  સઙ્ક્રમિષ્યન્તિ  પાર્વતિ॥ ૭॥
ઉપવાસપ્રભાવેણ અતન્દ્રો નિશિ જાગરાત્ ।
ચતુર્યામાર્ચનાદ્દેવિ બિલ્વપત્રેણ કેવલમ્॥ ૮॥
અક્ષયં પુણ્યમાપ્નોતિ શિવસાયુજ્યમશ્નુતે ।
શિવે મે શિવરાત્રિં  યઃ પૂજાજાગરણૈઃ નયેત્॥ ૯॥

અખણ્ડિતવ્રતી સ સ્યાદાખણ્ડલશતં વસેત્ ।
શિવલોકે સર્વભૌગૈઃ સુરાસુરનમસ્કૃતઃ॥ ૧૦॥
નિત્યં ચ કામિકં દેવિ શિવરાત્રિવ્રતં મમ ।
મમૈવ ભક્તો યો દેવિ શિવરાત્ર્યર્ચકો ભવેત્॥ ૧૧॥
પૂજાજાગરણોપેતો રાત્રૌ યામચતુષ્ટયમ્ ।
ગણત્વમક્ષયં તસ્ય મમ કૈલાસમૂર્ધનિ॥ ૧૨॥
વર્ષે વર્ષે મહાદેવિ નરાનાર્યો દ્વિજાન્ત્યજાઃ ।
શિવરાત્રૌ મહાદેવં નિત્યં ભક્ત્યા યજન્તિ હિ॥ ૧૩॥
દેવા વિધીન્દ્રવિષ્ણ્વાદ્યાઃ સદારાશ્ચાસુરા દ્વિજાઃ ।
શિવરાત્ર્યાં મહાદેવં પૂજયન્તિ દૃઢવ્રતાઃ॥ ૧૪॥
શિવરાત્રિવ્રતાદ્દેવિ ત્રિઃસત્યં ન પરાત્પરમ્ ।
ન પૂજયન્તિ ભક્ત્યેશં રુદ્રં ત્રિભુવનેશ્વરમ્॥ ૧૫॥
યોઽન્નભુક્ કૃમિભુક્  સ સ્યાત્સનિદ્રોઽજગરો ભવેત્ ।
નાનાયોનિસહસ્રેષુ ભ્રમતે સોઽધમો નરઃ॥ ૧૬॥
દ્વાદશાબ્દકમેવં સ્યાચ્ચતુર્વિંશાબ્દકં   તુ વા ।
યાવજ્જન્મ મહાપુણ્યં કુર્વન્મદ્ગણપો ભવેત્॥ ૧૭॥
માઘકૃષ્ણચતુર્દશ્યાં ભૌમઃ સોમઃ પ્રશસ્યતે ।
ભૌમવારેણ સંયુક્તા કૃષ્ણાઙ્ગારચતુર્દર્શી ॥ ૧૮॥
યદ્યાર્દ્રપાતયુક્તા ચેત્ શિવયોગાઃ સુદુર્લભાઃ ।
સ જન્માયુતપાપઘ્નસ્તસ્યાં બિલ્વૈકપૂજનાત્॥ ૧૯॥
શિવયોગસ્ય યોગોઽસ્ય સમ્ભવેદુત્તમોત્તમઃ ।
ત્રયોદશીકલાપ્યેકા મધ્યે ચૈવ ચતુર્દશી॥ ૨૦॥
અન્તે ચૈવ સિનીવાલી ત્રિસ્પૃશ્યં શિવમર્ચયેત્ ।
અર્ધરાત્રાદધશ્ચોર્ધ્વા યુક્તા યા સ્યાચ્ચતુર્દશી॥ ૨૧॥
તસ્યામેવ પ્રકુર્વીત સોઽશ્વમેધફલં લભેત્ ।
પ્રદોષવ્યપિની ચાપિ ગ્રાહ્યા સેયં શિવાર્ચકૈઃ ॥ ૨૨॥
પ્રદોષૈકકલાવ્યાપ્તૌ પરૈષા સમ્પ્રશસ્યતે ।
પૂર્વાપરેઽહ્નિ દેવેશિ નિશીથ વ્યાપિકોત્તમા॥ ૨૩॥

જાગરં ચોપવાસં ચ તસ્યાં કુર્યાચ્છિવાર્ચકઃ ।
॥ ઇતિ શિવરહસ્યાન્તર્ગતે ઈશ્વરપ્રોક્તં શિવરાત્રિપૂજોપદેશં સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૩૨ શિવરાત્રિપૂજાવ્રતકથનમ્ । ૧-૨૪.૧॥

- .. shrIshivarahasyam . mahAdevAkhyaH ekAdashamAMshaH . adhyAyaH 32

shivarAtripUjAvratakathanam . 1-24.1..

Notes:

Śiva શિવ delivers Upadeśa ઉપદેશ to Pārvatī પાર્વતી about observing Śivarātri શિવરાત્રિ during
Māgha Kṛṣṇa Caturdaśī માઘ કૃષ્ણ ચતુર્દશી which was the night when He had appeared as a

Śivaliṅga શિવલિઙ્ગ  to induce Awareness in Brahmāબ્રહ્મા and Viṣṇu વિષ્ણુ. Śivarātri શિવરાત્રિ
during Māgha Kṛṣṇa Caturdaśī માઘ કૃષ્ણ ચતુર્દશી - especially the one that is in conjunction

with Trayodaśī ત્રયોદશી - even though for a moment, is of special significance - whereby a

prior Pradośa Pūjā પ્રદોષ પૂજા should be conducted.

Śiva શિવ explains other significant Yoga-s યોગ that may occur with Śivarātri શિવરાત્રિ, and
about the merits of observing Śivarātri શિવરાત્રિ.

